
Animal de compañía


Non soportaban as residencias. Que sitio deprimente para quen aínda tiña un pouco de cabeza! Peor ca un hospital. Cantas veces non o tiñan falado mentres volvían do supermercado ou cando saían a pasear nas tardiñas de verán.


—Mira, Carme, mentres che teña algo de sentido, mentres me poida valer, a min non me ven o pelo por alí —sentenciaba Lola.


—Pois a min menos —sumábase a compañeira.


A pandemia déralles a razón. Deixáralles as vergoñas ao descuberto aos asilos de anciáns e todo o mundo descubrira escandalizado o que antes non quixera ver. Semellaba que algo ía cambiar tras tanto despropósito, pero o andazo de covid-19 pasara, a indignación tamén e o esquecemento fixera a súa maxia. En xeral, fora así: o confinamento déralle á xente un tempo para reflexionar sobre o que fallaba nas súas vidas, na sociedade, pero, pasado o peor da enfermidade, volveran as urxencias cotiás e os propósitos de cambio quedaran de novo enterrados nas présas e na rutina.


—Ti axúdasme a min e eu axúdoche a ti e unha coa outra imos tirando —propoñía Lola mentres agarraba con forza o brazo de Carme.


Así fora durante anos. As dúas amigas fixéranse mutua compaña e botáranse unha man cando unha gripe ou unha pequena indisposición lle impedira a unha delas saír da casa, cociñar ou facer a compra. Carme e Lola acompañáranse ao médico, saíran a tomar chocolate con churros os días chuviosos do outono, pasearan sorbendo un xeado nas tardiñas do verán, cearan xuntas polo Nadal.


O que pasa é que as cousas cambian. Carme decatouse no mesmo momento en que viu caer a Lola, traizoada por unha baldosa díscola da beirarrúa. Soubo, polos seus berros e a súa expresión de dor, que rompera a cadeira. E comprendeu, porque xa o vira outras veces, que, coa idade que tiña, ía ser difícil que, despois da operación, volvese andar.


Lola tardou máis en velo, pero o día que saíu do hospital xa o asumira e tomara, en consecuencia, unha decisión. De feito, foi ela quen falou para evitarlle á súa amiga o difícil transo:


—Mira, rula, ben sei o que temos dito dos asilos, pero eu non me vallo e ti tampouco non estás en condicións de coidar dunha eivada.


—Podías coller unha persoa que che axudase…


Lola moveu a cabeza cara aos lados.


—Vou probar nunha residencia. Polo menos durante uns meses. Se cadra, cando me recupere e ande de novo…


Carme quedou en silencio, sen saber moi ben que dicir.


—Alí trataranme ben —deixou caer Lola con aparente resignación.


—Lola…


—Que era broma, muller!


—Non vas a unha residencia?


—Non, o de que me van tratar ben!


Lola partíase de risa co seu propio chiste.


—Mira, xa teño escollido un sitio moi bo. Residencia “A derradeira morada”, chámase.


—Non falarás en serio!


—Pois claro que non, parva! Pero sería un nome acaído, non si?


Carme a piques estivera de dicirlle que marchaba ao asilo con ela para seguiren facéndose mutua compañía, pero aquel súpeto ataque de ironía que lle dera a Lola salváraa de dar o paso.


—Oes, só che pido unha cousa.


Lola fitou a Carme e formulou a súa demanda:


—Tes que te ocupar de Fusco.


Carme estartelou os ollos. Nas súas pupilas grandes e nos seus iris azuis víase reflectido o susto, pero Lola non quixo percibilo.


—Xa sabes que é boíño. Farache moita compaña.


Fusco era un gran danés e con iso xa está case todo dito. Era altísimo, cunhas patazas longas e dereitas coma eucaliptos, unha pelaxe moura coma a noite e un rostro serio e circunspecto que inducía a Carme á obediencia. A dicir verdade, Fusco era o que menos lle gustaba a Carme da súa amiga.


O can sempre saía a pasear canda as dúas anciás e sempre estaba deitado na súa manta cando Carme ía de visita. Adoitaba portarse ben, certo, pero unha cousa era estar con el cando andaba por alí a súa ama, a quen respectaba, e outra entendérense a soas. Algunhas veces que Lola enfermara sacárao Carme a mexar e vírase obrigada a seguir o percorrido que marcaba Fusco, quen, indiferente aos seus tiróns de correa, ía por onde quería e ao ritmo que lle parecía ata que decidía volver á casa porque tiña fame, ou frío ou, simplemente, porque lle daba por aí.


—Que paseo tan longo destes! —alegrábase Lola—. Vese que vos levades ben.


Carme decatábase agora de que debera dicirlle no seu día á amiga o moito que lle molestaba ter que ocuparse de Fusco e o mal que se portaba el cando os deixaban a soas. Pero non o fixera. Total, por catro días que a outra estaba enferma! Iso ben o podía soportar. Non tiña por que incomodala. Non tiña por que mostrarlle un punto de desacordo que, co que Lola lle quería ao can, aínda podía dar ao traste coa súa amizade. Porque Lola non soportaba que ninguén criticase nada de Fusco. E Carme mesmo sospeitaba que, de ter que elixir entre eles dous, escollería o gran danés.


Pero claro, unha cousa era sacar a pasear o animal un par de veces e outra moi distinta levalo para a casa e ocuparse del as vinte e catro horas do día, xa para sempre. Carme nunca quixera ter bichos. Nin cans, nin gatos, nin canarios, nin peixes, nin tartarugas. Parecíanlle sucios; cheiraban; e había que ocuparse deles todos os días, chovese ou ventase, estivese unha de bo ou mal xorne, con dor de ósos ou con catarro. Se agora ela enfermaba, quen coidaría de Fusco? Carme xa non tería unha compañeira que puidese facer por ela o que ela fixera por Lola. Non, aquilo era totalmente inviable e, por moito que lle fose doer á súa amiga, debía facerlle ver que tiña que buscar outro fogar para o seu dogo.


—Un can como este habíanmo quitar das mans se poño un anuncio no xornal ofrecéndoo —púxose a explicar Lola—, pero el había estar moi triste cunha familia totalmente descoñecida. Contigo lévase ben, ti teslle aprecio e sabes dos caprichos e dos costumes aos que está afeito. Halo coidar coma ninguén. E el, agora que eu non vou estar, ha facer que te sintas moito menos soa. É un compañeiro estupendo e quero que o teñas ti.


Carme empezara a suar ao escoitar aquilo e tivera que sentar no sofá do salón, onde non lle gustaba nada pousar o cu, porque se afundía moito nos coxíns e despois custáballe horrores poñerse en pé. Fusco, como se soubese de que falaban, achegárase a ela e agora as súas cabezas estaban unha á par da outra. Notou o alento morno e cheirento do can na cara, sentiu as súas babas caerlle sobre as mans.


—É todo un detalle —articulou con dificultade.


—Sabía que che había gustar a idea, pero non esperaba que te emocionases tanto —dixo Lola, encantada con aquela Carme a quen lle tremían as pernas e a voz—. Non tes que dicir máis nada, que aínda vas chorar. Dáme unha aperta, anda.


E, así, Lola marchara tranquila á residencia e Carme comprometérase a ila ver os domingos e levarlle as novas do can. Dende a pandemia de covid-19, o asilo limitara os días de visitas, que se non iría a acompañala todas as tardes.


Á mañá seguinte á partida de Lola, tras o almorzo, Carme decidiu sacar canto antes de diante o penoso deber de deixarse arrastrar polo dogo ao longo das rúas da cidade. Fusco portouse coa súa tranquilidade habitual mentres ela lle ataba a correa e poñía o abrigo e os zapatos para marchar, pero, en canto viu aberta a porta, deu un forte tirón que fixo caer a anciá e marchou correndo escaleiras abaixo, en dirección ao portal. Alí debeu de atopar algún veciño que entraba ou saía, porque cando a coitada da súa nova dona deu chegado, xa non estaba.


A Carme doíalle o brazo dereito, sobre o que caera coma un saco por mor do tirón de Fusco. Con todo, antes de ir ao médico, estivo buscando polo gran danés toda a mañá. Preguntou aquí e alá por un can monstruoso que galopaba correa ao vento, foi ata o parque onde adoitaban levalo a facer pis e explorou tamén as rúas adxacentes. Algúns coñecidos vírano pasar, pero eran incapaces de dicir cara a onde se dirixía ou onde estaba nese momento.


Preocupadísima, Carme visitou o piso de Lola, agora á venda, coa esperanza de que o dogo fose alí en busca da súa dona. Atopou as súas pegadas de ida e volta impresas en barro, sinal inequívoco de que o fiel animal efectivamente visitara o edificio e, ao non atopar a súa antiga ama, marchara outra vez. Finalmente, esgotada e morta de dor, Carme rendeuse e resolveu ir mirar o seu brazo mancado.


—O ombro está dislocado e ten vostede unha fisura no cúbito –explicoulle a médica cun sorriso de conmiseración—. Compoñer a articulación vai doer un pouco e deberá levar unha escaiola durante unhas tres semanas, pero tivo sorte, porque non nos vai facer falta operar.


—Ten que andar con xeito —recomendoulle o enfermeiro que a escaiolou—, que á súa idade as caídas poden acabar moi mal.


Regresou á casa coa esperanza de que o can volvese por propia iniciativa, pero logo comprobou que no felpudo só a agardaba a decepción. Resignada, chamou a policía para explicar o caso e pasou o resto do día espreitando pola ventá, a ver se vía pasar a Fusco pola rúa.


Contra as seis da tarde timbraron na súa porta. Dous axentes, un home e unha muller, agardaban do outro lado da mira. Levaban da correa o seu gran danés.


Carme convidounos a pasar e eles entraron na casa.


—Parece un can tranquilo —dixo o home cos ollos postos no brazo escaiolado de Carme—, pero se lle fai estas falcatruadas vai ser mellor que se desfaga del.


—Lembre que leva un microchip —explicou a muller—. Se lle escapa e provoca un accidente de tráfico, a responsabilidade será súa.


—É que verán, herdeino dunha amiga moi querida —escusouse Carme.


Os axentes miráronse.


—Comprendo, pero teña en conta que, se cadra, un apartamento non é o sito máis axeitado para un animal deste tamaño. Nosoutros poderiamos axudala, a través das redes sociais da policía, a atoparlle un fogar máis adecuado, nunha casa con xardín onde poida canalizar mellor a súa enerxía.


Carme retrucou que o can sempre vivira nun piso, pero os policías contraatacaron facéndolle ver que, cun brazo en estribeira, a ela aínda lle sería máis difícil ca antes termar del. A verdade era que tiñan toda a razón. Non sabía moi ben como llo ía explicar a Lola, pero non podía seguir ocupándose de Fusco.


Os axentes marcharon levando o dogo. Prometéronlle avisala en canto atopasen unha nova familia e mesmo intentar que puidese visitala para comprobar que o animal quedaba en boas mans. Carme dixo a todo que si, pero aquela noite a dor e os remorsos non a deixaron durmir. Non foi ata a alborada cando o cansazo puido máis ca a preocupación e conseguiu reclinarlle a cabeza na almofada e pecharlle os ollos.


Espertou sobresaltada contra a unha da tarde, cando o teléfono elevou un grito agónico dende a mesa de noite. Do outro lado da liña estaba a policía que a visitara polo serán. Tiña unha boa nova. Dous compañeiros faríanse cargo de Fusco. Eran parella, tiñan un neno e vivían nas aforas, nunha casiña con horta e xardín que lle había de gustar moito ao can. Eran unha familia encantadora que non poñía reparo ningún en que Carme os fose visitar para comprobar a idoneidade do novo fogar do gran danés. Ela comprometeuse a ir domingo e levarlles, de paso, todos os papeis do dogo, que tiña ata un carné de identidade onde se daba conta do seu pedigree.


O resto da semana pasouna Carme pensando en como explicarlle a Lola que se desfixera de Fusco. Por máis voltas que lle daba, por máis que o adornaba, non sabía como facelo. Estaba segura de que ela se sentiría traizoada. E Carme non podía permitir iso. A felonía podería rematar coa súa amizade e iso sería duro para si mesma, pero aínda peor para Lola, que estaba triste e soa nunha residencia. Non, Lola non merecía quedar sen as visitas, as novas do exterior e a conversa da súa amiga da alma. Iso mataríaa. Mesmo que fose decisión dela romper a relación.


Así que, finalmente, Carme optou por non dicir nada. Actuar coma se o dogo seguise vivindo con ela. Describir tranquilos paseos, babeos cariñosos e, de cando en vez, algunha visita ao veterinario. En ocasións, a ignorancia é a mellor das sortes.


O domingo, Carme colleu o autobús que a levaría á residencia. A nova casa de Fusco estaba na mesma dirección, só unha parada antes. A verdade era que o seu piso tampouco non se atopaba lonxe. Á fin e ao cabo, Santiago era unha cidade pequena e logo se chegaba dunha punta a outra. O bus pillouno Carme porque era de balde para os xubilados e tamén porque chovía abondo e ocorréuselle que a auga podía desfacerlle a escaiola.


O primeiro alto fíxoo no novo fogar de Fusco. Levaba o enderezo apuntado nun papel e non tardou en dar con el. Tratábase dunha casiña xeitosa, con paredes brancas e ventás verdes de aluminio. Tal e como lle dixeran, tiña un xardín con árbores froiteiras rodeado dunha cerca de arame.


Cando lle abriron a porta, o can chegou correndo e plantoulle as patazas no peito antes de que os novos donos puidesen reaccionar. Carme tivo ganas de chorar. Lonxe de sentir que fixera ben en librarse daquel animal enorme de forza descomunal que podía tirar con ela en calquera momento, emocionouse ao comprobar que a recoñecía e que lle mostraba afervoado o seu cariño. Con todo, non había marcha atrás. Dera a Fusco en adopción e non podía quitarllo a aquel meniño que se colgaba con entusiasmo do seu robusto pescozo. Xa comprobara que naquela casa lle procuraban a atención, o espazo e os coidados que ela non lle podía ofrecer.


—Lembren que é mellor darlle varias comidas lixeiras ao longo do día e que debe descansar despois de cada unha delas —recomendou por enésima vez ao despedirse con bágoas nos ollos.


—Si, si, non se preocupe. E veña velo cando queira, eh?


A muller agradeceu o convite e marchou cavilando se iría en serio e se realmente a súa presenza sería ben recibida de, cada domingo, antes de visitar a Lola, pasar por alí para facerlle un par de aloumiños ao can.


Agora tocaba ir ver a amiga. Se grande fora a emoción de reencontrarse con Fusco, á de atoparse con ela sumábase o temor de que descubrise o engano á que a ía someter.


A residencia “Anxos do Ceo” tiña diante da fachada plantas en flor e a estatua dunha velliña semellante á avoíña de Piolín, coas súas roupas escuras, o seu chal de calceta sobre os ombros, as súas lentes sobre a punta do nariz e o seu cabelo cano recollido nun moño baixo. Era unha anciá doutro tempo e Carme estaba segura de que a Lola lle amolaría vela. Aínda se lembraba de cando a amiga estivera no hospital e alguén do persoal lle preguntara “Como estamos hoxe, avoa?”. Rápida coma o raio, Lola respondera:


—Avoa inda non o son dos netos que non teño para selo súa.


—E logo, muller? —exclamara a sorprendida traballadora, que non esperaba tanta contestación—, como quere que a chame, se non sei o seu nome?


—Señora está ben —contestara Lola moi digna.


E, claro, quedáralle fama de repugnante.


—Pois eu serei fachendosa, pero non son a avoa de ninguén —discutira despois con Carme—. Non todas as vellas somos avoas, levamos moño e facemos calceta. Nin todas estamos xordas, que carai!


Era Entroido, así que a recepción e mais a sala de visitas da residencia estaban adornadas con grilandas de cores. Arrimados ás paredes, como se tamén fosen parte da decoración, varios anciáns permanecían sentados con ridículos e rechamangueiros gorriños de papel sobre as cabezas e vistosos chifres colgándolles da boca e dos dedos. Lola non levaba nada diso. Carme podía imaxinar os improperios que saíran dos seus beizos cando intentaran colgarlle aqueles aditamentos. Aínda lle debía de durar o cabreo, porque estaba nunha esquina mirando con desgusto as súas propias mans, que pousara unidas sobre as pernas.


Carme empezou a camiñar, vacilante, cara a ela. Entón, Lola ergueu a vista e, ao vela, cambiou totalmente a súa expresión. Un sorriso amplo e emocionado conquistou o seu rostro e os seus brazos estendéronse á busca dunha aperta.


—Pero que che pasou, mulleriña? —preguntou mirándolle a estribeira.


Carme encolleu o ombro bo e sentou ao seu carón.


—Eu tamén caín, pero fíxeno algo mellor ca ti e non partín a cadeira. Que tal te tratan aquí?


—Aquí? Pois xa ves, como se tivese tres anos —dixo sinalando os gorros ao seu arredor.


—Non estás contenta?


—Si, estou contenta. A comida sabe toda igual e tes pouco tempo para tomala, porque hai que darlla a moita xente; tardan unha hora en limparlles o cu ás persoas que fan caca por si ou en virnos acudir ás que necesitamos axuda para ir ao baño, pero coido que este é o meu sitio.


Carme non comprendía ben. Era aquela unha das ironías de Lola?


—Afortunadamente, como ando en cadeira de rodas déronme cuarto na planta baixa e iso facilítalle as cousas a Fusco.


Carme sentiu unha punzada no estómago ao escoitar o nome do can e só puido pensar en que Lola, dalgunha maneira, descubrira xa que non o tiña consigo.


—E fixeches moitos amigos? —intentou desviar a conversa.


—E que ía facer, se aquí a metade da xente está ida de todo! Menos mal que me vén visitar Fusco!


E dálle con Fusco! A que se refería con que a ía visitar? Lola observou a cara de desconcerto de Carme e explicouse:


—Xa sei que tamén cho teño que agradecer a ti, que mo traes, aínda que non te poidas achegar, porque isto pola semana parece unha fortaleza pechada a cal e canto. O malo é que Fusco pasa aquí moito tempo seguido e eu debería ter algo para darlle de comer. Hasmo traer a próxima vez que veñas?


Carme asentiu, desconcertada.


—E por que onte non veu, que o botei de menos? Hoxe podo entendelo, porque é día de visita. Hai moito coche por aquí entrando e saíndo. Pódeno ver e levalo a un refuxio, pódeno atropelar… pero o sábado é bo día.


—Ben. Tereino en conta.


Carme marchou da residencia preguntándose se Lola perdera totalmente a cabeza ou se realmente o can fora na súa procura. Ben puidera facelo aquela vez que lle escapara a ela, ou? Pero despois, coa policía, ou na súa nova casa, que estaba cercada, non sería posible. E mais Lola falaba de varias visitas aquela semana. Quizais o encerro no asilo acelerara sen remedio un deterioro cognitivo que Carme non lle detectara á amiga, pero que ela ben podía ter xa antes de ingresar.


Andou dándolle voltas a aquilo todo o día e, á mañá seguinte, resolveu achegarse á residencia. Ben sabía Carme que non a deixarían entrar, pois non era domingo. Só quería mirar arredor, a ver se efectivamente aparecía o can. E apareceu, abofé. De feito, xa estaba alí cando ela se presentou ás dez da mañá, só que Carme tardou en atopalo, porque non se encontraba na fachada principal, que era a que se vía ben dende fóra, senón nun lateral oculto á rúa por un muro. A sorprendida muller enxergouno a través dun portalón amplo para coches, un enreixado de aluminio entre cuxas barras se coara Fusco e por onde horas máis tarde volvería meterse en dirección contraria. O portal estaba pensado para impedir o paso dos vehículos, non dos animais, así que a cabeza de Fusco collía perfectamente entre dúas das súas barras. E xa se sabe que por onde pasa a cachola dun can pasa o can todo.


Colocándose no extremo dereito do portal e mirando cara á esquerda, podíase ver o dogo deitado ao pé dunha ventá aberta. Á fiestra asomábase de cando en vez Lola, que non paraba de falarlle a Fusco. Seguro que podía ver o can alí abaixo, pero, sen botarse máis para fóra do que a súa cadeira de rodas lle permitía, non daría visto a Carme. Esta, tras observar durante un anaco o diálogo de animal e anciá, decidiu ir buscar un banco onde sentar e afastouse. O dogo estivo varias horas ao pé da súa dona primeira e despois marchou por onde viñera. Carme tratou de seguilo, pero ía demasiado rápido para ela. Cando se decatou de que non o podería alcanzar, camiñou de vagar ata a nova casa do gran danés e alí o atopou, descansando do outro lado da zarra, como se nada pasase.


Carme volveu pola tarde á residencia, pero nin o can apareceu nin a fiestra de Lola se abriu para buscalo. Ao día seguinte, en cambio, Fusco volveu presentarse no mesmo sitio. Desta volta, Carme chegara ás nove da mañá e poucos minutos despois viu trotar alegremente o animal cara ao portalón e coarse entre as súas reixas. O mesmo sucedeu o mércores. Xoves, Carme non foi á residencia, senón á casa de Fusco. Viu saír o neno para o colexio e os pais para o traballo e despois localizou o gran danés no xardín e agardou. O can púxose en pé nada máis oír como pechaban o portal e pouco despois dirixiuse ao arame que cerraba a propiedade onde vivía. Alí furara ata deixar un espazo estreito abondo para non chamar demasiado a atención, un oco por onde se meteu e se retorceu e se arrastrou ata conseguir pasar o seu corpo inmenso. Unha vez atravesado o cerrume, o dogo botou a correr, probablemente en dirección ao asilo.


Carme achegouse ao punto por onde o can saíra. Estaba bastante afastado da casa e medio oculto á vista dende ela polas plantas. Valoraría Fusco todas aquelas circunstancias ou atoparía por casualidade aquel sitio ideal? En calquera caso, o animal facía un esforzo meritorio para saír e entrar por alí todos os días.


Pouco despois da unha e media, volveu Fusco. Nese momento debían de estar xantando na residencia e tamén era a hora dunha das comidas habituais do can. Carme observou dende a distancia, no alto da rúa, como o animal facía o camiño inverso e regresaba á súa leira, onde se achegaba ao seu comedeiro, que estaba programado para soltarlle unha ración de penso xusto naquel momento. Despois de engulila, o dogo deitouse a descansar e a agardar polos seus novos donos.


O misterio de Fusco estaba resolto. Fuxía todos os días, sen que a súa nova familia o soubese, a visitar a Lola. Era unha historia conmovedora e Carme resolveu contarlla á súa amiga, aínda que explicando que era a ela a quen lle escapaba cando o sacaba a pasear. Así non tería que dicirlle que se desfixera do can e que outras persoas o adoptaran.


Aquel domingo, Lola escoitou emocionada o relato de Carme e preguntou que pasaba os sábados. Mal sabía ela que as fins de semana a familia de Fusco estaba na casa, xogaba con el, levábao da correa por aí adiante e non lle deixaba tempo libre para as súas aventuras.


—Pois non che sei. Os animais téñenche as súas cousas —respondeu Carme.


—Algunha razón haberá que descoñecemos —concordou Lola—, pero éche ben raro que escape de luns a venres e non a fin de semana.


Semellaba que todo o asunto de Fusco se encarreirara, pero aquilo era só unha ilusión.


O terceiro domingo que Carme foi visitar a Lola, ela estaba enfadada, porque lle cambiaran a compañeira de cuarto.


—A que tiña antes non se decataba de nada e non podía irlle a ninguén co conto do can, pero con esta teño que ter coidado —explicou.


—E por que a cambiaron? —preguntou Carme.


—Colleu unha pneumonía, creo. Marchou para o hospital e xa non volveu.


A cuarta fin de semana, Lola estaba moi nerviosa.


—A miña compañeira de cuarto é insoportable. Pensa que no noso dormitorio vai frío e queixouse á directora da residencia de que eu lle abro a fiestra toda a mañá —protestou—. Di que foi culpa miña que a anterior compañeira collese unha pneumonía e que eu quero matala tamén a ela. Será acusona! Será mentireira!


Carme ladeou a cabeza.


—Pero é verdade que normalmente tes a ventá aberta toda a mañá —dixo coa máxima prudencia de que foi capaz.


—Si, e tamén que mataría de mil amores a esa estúpida que me acusou, pero non que a compañeira anterior collese pneumonía pola miña culpa. Nin que teña a fiestra aberta para asasinar a esta. Ti sabes ben que a abro por Fusco. Menos mal que viñeron o sábado a facer as comprobacións e, como ese día o can non me visita, a ventá estaba pechada e a temperatura era a esperable.


A situación foi empeorando nas semanas seguintes. Lola pasaba case toda a visita protestando da súa compañeira e ideando maneiras de librarse dela, quen, pola súa banda, parecía gozar permanecendo no cuarto para que a primeira non puidese abrilo ou axexando para descubrir que era o que levaba a Lola a ter ese comportamento en pleno inverno. Ata que un domingo, Lola recibiu a Carme cun enorme sorriso.

